
Canolfan Cyswllt Cyntaf / First Point of Contact Centre: 

Rydym yn croesawu gohebiaeth yn Gymraeg.  Byddwn yn ateb gohebiaeth Gymraeg sy’n dod i law yn Gymraeg ac ni fydd gohebu yn 
Gymraeg yn arwain at oedi.  

We welcome receiving correspondence in Welsh.  Any correspondence received in Welsh will be answered in Welsh and corresponding 
in Welsh will not lead to a delay in responding.   

6 Mawrth 2024 

Ein cyf/Our ref: MA/JJ/2983/23 

Huw Irranca-Davies AS 
Cadeirydd 
Pwyllgor Deddfwriaeth, Cyfiawnder a’r Cyfansoddiad 
Senedd Cymru 
SeneddDCC@senedd.cymru 

Annwyl Huw

Rwy'n ysgrifennu atoch i ymateb yn ffurfiol i adroddiad eich Pwyllgor ar y Memorandwm 
Cydsyniad Deddfwriaethol cyntaf ar y Bil Cerbydau Awtomataidd. Rwy'n ddiolchgar iawn am 
yr ystyriaeth rydych wedi'i roi i'r mater hwn. 

Mae fy ymateb i'r argymhellion hynny fel a ganlyn: 

“Argymhelliad 1. Dylai'r Gweinidog roi rhagor o fanylion i'r Pwyllgor hwn erbyn 14 
Mawrth 2024 ar y diwygiadau penodol y mae Llywodraeth Cymru yn gofyn amdanynt 
i gymal 93 a'r hyn y byddent yn gallu ei wneud gyda'r pŵer gwneud rheoliadau sy'n 
cael ei geisio. Dylai'r Gweinidog hefyd roi diweddariad ar y trafodaethau perthnasol 
gyda Llywodraeth y DU." 

Ymateb: Derbyn. Mewn perthynas â chymal 93, rydym yn ceisio darpariaeth sy'n rhoi 
pŵer tebyg i Weinidogion Cymru i un yr Ysgrifennydd Gwladol o dan gymal 93(1) i 
wneud darpariaeth drwy reoliadau sy'n ei gwneud yn ofynnol i awdurdod rheoleiddio 
traffig ddarparu gwybodaeth ragnodedig am fesur rheoleiddio traffig perthnasol. Mae 
trafodaethau gyda Llywodraeth y Deyrnas Unedig yn datblygu'n dda. Byddai hyn yn 
galluogi Gweinidogion Cymru, er enghraifft, i'w gwneud yn ofynnol i awdurdodau lleol 
fel awdurdodau priffyrdd gynhyrchu Gorchmynion Rheoleiddio Traffig mewn fformat 
ddigidol y gellid ei ddarllen gan gerbydau awtomataidd a/neu feddalwedd a dyfeisiau 
cymorth gyrru electronig, ar yr amod eu bod wedi'u bodloni yn unol â chymal 93(4) 
bod angen darparu gwybodaeth yn unol â'r rheoliadau er mwyn sicrhau ei fod ar gael 
i gerbydau ymreolaethol neu offer electronig sydd wedi'u cynllunio i yrru cerbydau 
eraill ar y ffyrdd neu i hwyluso hynny.. 

Goblygiadau Ariannol: Dim. 

“Argymhelliad 2. Byddem yn croesawu eglurhad gan Lywodraeth Cymru ynghylch 
pryd y penderfynodd ddefnyddio'r Bil ar gyfer y darpariaethau y mae angen 
cydsyniad ar eu cyfer a sut mae'r penderfyniad hwn yn ymwneud â'i deddfwriaeth 
arfaethedig ei hun y cyfeiria ati ym mharagraff 23 o'r memorandwm cydsyniad 
deddfwriaethol." 

Ymateb: Derbyn. Ni ofynnwyd am y darpariaethau sydd ar hyn o bryd yn y Bil sy'n 
gofyn am gydsyniad y Senedd gan Lywodraeth Cymru; fe'u drafftiwyd ar gais 
Llywodraeth y DU. Fodd bynnag, rydym o'r farn ei bod yn briodol i'r darpariaethau 
hyn gael eu gwneud yn y Bil am y rhesymau a amlinellir yn y Memorandwm 
Cydsyniad Deddfwriaethol. Nid yw'r darpariaethau hyn o fewn cwmpas ein 
deddfwriaeth arfaethedig ac felly nid ydynt yn cael unrhyw effaith arno. 

Goblygiadau Ariannol: Dim. 

Deallaf fod y Memorandwm Cydsyniad Deddfwriaethol Atodol a osodwyd ar 13 Chwefror 
wedi cael ei gyfeirio at eich Pwyllgor ac edrychaf ymlaen at dderbyn canlyniadau eich 
ystyriaeth. 

Byddaf yn rhoi'r wybodaeth ddiweddaraf i'r Senedd am y Bil a byddwn yn hapus i ddarparu 
rhagor o wybodaeth maes o law os byddai hynny'n helpu'r Pwyllgor. 

Yn gywir, 

Lee Waters AS 
Y Dirprwy Weinidog Newid Hinsawdd 
Deputy Minister for Climate Change 




